
কুৱেৰ বৰুণ সখি বায়ু মহাবল।

বিলম্ব নকৰি সবে সমৰক চল॥

জয়ন্ত ঋষত আৰ সিন্দষ কুমাৰ। 

তিনি ভাই সমৰক চল খৰতৰ॥



শুনবে মাতলি মোৰ ৰথ চলায়োক। 

মাতঙ্গ তুৰঙ্গ ৰঙ্গে সঙ্গত চলোক॥

এহি মতে আজ্ঞা কৰি ইন্দ্ৰ সুৰ পাল। 

ঐৰাৱত হস্তীক অনাইলা তৎকাল॥



শচীক তুলিয়া তাত আপুনো উঠিল। 

কৃষ্ণক যুজিবে লাগি প্ৰয়ান কৰিল॥

অম্ৰাবতী পুৰ জুৰি নিসান বাজয়। 

গজ ঘণ্টা বাজে হস্তী ঘোড়া চিহৰয়॥



সেনাপতি সুজান কাৰ্ত্তিক মহাশয়। 

একেতিলে জড়াইলেক দেব সেনাচয়॥

ইন্দ্ৰৰ আগত চলিলেক দুঃখ মন। 

চৌপাশে চলিল আনো লোকপালগণ॥



শত শত সিংহ নাদে দবা ঢোল বাজে। 

হেন চমৎকাৰে ইন্দ্ৰ চলে সব মাজে॥ 

অনন্তৰে পৰিপত পৰ্ব্বত পাই। 

বিস্ময়ে চৌদিশে নিহালয় সুৰবাই॥



অসংখ্যাত হয় হস্তী পদাতি সকল। 

পৰ্ব্বতে আছয় দেখি ভয়ে আখণ্ডল॥ 

যদুগণ সমে তথা কৃষ্ণক দেখিল। 

মহাভয় ভৈল ইন্দ্ৰ কম্পিবে লাগিল॥



শচী বোলে ইন্দ্ৰ তই কাক কৰ ভয়। 

আন পাৰিজাত শীঘ্ৰে মাৰি যদুচয়॥ 

পাছে ইন্দ্ৰে ধৈৰ্য্য ধৰি ক্ৰোধে খেদি গৈল। 

কৃষ্ণৰ আগত ৰহি বুলিবাক লৈল॥

	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

